Harapkan pagar, pagar makan padi.

Nur Qairyanna, 3N2, 2013
Jam sudah menunjukkan pukul 1.40 tengahari. Aku tidak sabar untuk pulang. Rasanya seolah-olah masa merangkak dengan begitu perlahan. Sekejap-sekejap aku menjeling ke arah jam dinding di dalam kelasku.
  

“Hai, lambatnya.Aku dah ngantuk ni,” aku berbisik di dalam hati.

  

“Kring!” Sejurus terdengar bunyi loceng itu, mataku mula terbeliak. Cikgu Aini menyuruh murid beratur di hadapan kelas sebelum dibenarkan bersurai. Beberapa minit kemudian, aku pun sampai di pintu pagar utama sekolah untuk menunggu sahabat karibku, Mia. Sekonyong-konyongnya, fikiranku melayang jauh mengenangkan peristiwa pahit yang menimpa diriku setahun yang lalu.

  

Terik matahari mula menyengat kulit, namun, aku dan Mia tetap meneruskan perjalanan kami ke sekolah untuk menghadiri kegiatan ko-kurikular. Kami sedang rancak berbual. Maklumlah, kami mempunyai banyak  cerita untuk dikongsi sejak berlainan kelas. Sesekali aku mengesat manik-manik peluh yang mula bercambah di dahiku. Setibanya di sekolah, kami ternampak sebuah poster tentang sebuah pertandingan melukis bertemakan ‘Alam Sekitar’. Tarikh tutupnya ialah minggu hadapan. Pemenang tempat pertama akan menerima sebuah trofi dan lukisannya akan dipamerkan di sekolah. Aku dan Mia sangat ghairah lalu mendaftarkan diri untuk menyertai pertandingan itu dengan segera.
  

Beberapa hari kemudian, aku dalam perjalanan untuk menghantar lukisan yang telah aku lukis dengan sepenuh hati itu. Hatiku melonjak puas dengan hasil lukisanku. Aku tidak menunjukkan lukisanku kepada sesiapa dengan harapan aku akan mengejutkan mereka sekiranya lukisanku telah terpilih. Tiba-tiba, telefon bimbitku berdering. Ibuku menelefon untuk menyampaikan khabar bahawa ayah menghidapi serangan jantung dan telah dihantar ke hospital. Suasana diselubungi kegemparan. Apa yang harus aku lakukan?

Nasib menyebelahi aku, aku terserempak dengan Mia. Aku memberitahunya apa yang terjadi. Oleh sebab aku harus bergegas ke hospital, aku mengamanahkan Mia untuk menghantarkan lukisanku kepada guru tersebut. Mia memuji lukisanku. Hatiku kembang macam direndam dalam air apabila dipuji.

  

Mia berasa bahawa lukisanku lebih baik daripada lukisannya. Oleh itu, dia telah mengambil kesempatan untuk menukar nama lukisanku kepada namanya. Oleh sebab aku terlalu mempercayai Mia, aku tidak rasa curiga. Semasa perhimpunan pagi pada keesokan harinya, guru mengumumkan pemenang bagi pertandingan lukisan itu. Hatiku menjerit kesukaan kerana aku tidak sabar untuk mendengar keputusannya.  Tanpa kusangka, guru mengumumkan bahawa Mia ialah pemenang bagi pertandingan lukisan itu. Tepukan gemuruh mengisi dewan. Tiada lagi senyuman manis terukir di bibir kerana aku tidak duga  sama sekali.
  

Hati Mia terpahat kegembiraan kerana orang di sekelilingnya berulang-ulang kalinya mengucapkan tahniah. Pada waktu rehat, aku bercadang untuk melihat lukisan Mia yang telah dipamerkan. Alangkah terperanjatnya aku apabila aku mendapat tahu bahawa lukisan itu milikku. Hatiku hancur.  Dalam perjalanan ke kantin, aku bertemu Mia. Kemarahan terpancar di mukaku. Aku menanyakan hal yang sebenar. Mia mengatakan dengan jujurnya yang dia telah membuat perkara yang dia tidak sepatutnya melakukan. Hatiku sebak menanggung kecewa. Aku bagaikan harapkan pagar ,pagar makan padi. 
  

“Aku minta maaf,” katanya sambil menangis teresak- esak.
  

Sejak hari itu, fikiranku kusut-masai dengan benang- benang kegelisahan. Setiap kali kami terserempak, dia akan meminta maaf berulang-ulang kali sambil menggeleng-geleng kesal. Aku memaafkannya dan telah memberinya peluang kedua kerana manusia tidak sunyi daripada melakukan kesalahan dan kesilapan bak pepatah, laut mana yang tidak berombak, bumi mana yang tidak ditimpa hujan. Bagiku yang penting, Mia menyedari kesilapannya dan berjanji tidak akan mengulanginya lagi.
